
METLHAGARE/DITLHAA TSA MOLETE WA MOLELO

(173)

Bosigo jo bo latelang Morena Jesu le nna ra ne ra tsena ka metlhagare ya molete wa molelo.

Morena Jesu a re, ‘‘Re batla re feleletsa loeto la go tsamaya mo moleteng wa molelo ngwanaake. Ga ke tle go go bontsha gotlhe ka tse di mo moleteng wa molelo. Fela tse ke go di bontshitseng ke batla gore o di bolelele botlhe lefatsheng. Ba bolelele gore molete wa molelo o teng. Ba bolelele gore pego e, e boammaaruri.’’ 

Ga re ntse re tsamaya, re ne ra ema mo thabaneng, ya re kgontsha go okomela felo go go kwa tlase. Gotlhe koo ke neng ke latlhela bofofu teng go ne go bonala mewa ya batho e tlhatlhagane e adile matlhakore a thabana eno. Ke ne ke reeditse dilelo tsa bone. Medumo dumo e ne e tletse felong goo. Morena Jesu a re, ‘‘ngwanaake, se ke metlhagare ya molete wa molelo. Nako le nako fa metlhagare e bulwa, o tla utlwa medumodumo eo.’’

Mewa e e ne e leka go tswa ka moo, fela e palelwa, ka e ne e agetswe mo matlhakoreng a molete wa molelo.

(174)

Ga Morena Jesu a ntse a bua jalo, kane ka bona dilo dingwe tse di lefitshwana di wela kwa tlase di feta mo re emeng teng, di wa ka modumo wa kgetse e fitlha fa fatshe kwa tlase. Madimone a ne a goga mewa ya batho ka dikeetane tse di tonna go tswa koo. Morena Jesu a re, ‘‘e ke mewa e e fetsang go tlhokafala lefatsheng, mme e tla go gorogela mo moleteng wa molelo. Tiragalo e e direga motshegare le bosigo.’’

Ka bonako jo bo makatsang, ga rena tidimalo mo lefelong leo. Morena Jesu a re, ‘‘ke a go rata ngwanaake, mme ke batla gore o bolelele batho lefatsheng ka molete wa molelo.’’

Ke ne ka lebelela ko tlasetlase ga motlhagare wa molete wa molelo ka phatlhanyana e e keteng letlhabaphefo le le nnye, mo matlhakoreng a motlhagare. Dilelo tsa kutlobotlhoko le pogisego di ne di tlhatlhoga go utlwala go rona. Naare go tlile go fela leng fano?, ka ipotsa. Nka itumela jang fela go ka ikhutsetsa gotlhe gono.

Ga ke santse ke itebetse jalo, ka tlelwa ke maikutlo a tatlhego a a tseneletseng, ka ponyo ya leitlho. Nka se bua gore ke itsitse jang, fela ke ne ka itse ka pelo ya me e feletse yo yotlhe gore Morena Jesu o ile. Ka utlwa ke kgobega marapo ka kutlobotlhoko, ka hutsafala. Ka retoga go lebelela lefelo le a neng a eme mo go lone. Ka nnete, ke fa go sena Morena Jesu gope! ‘‘Hee tlheng!’’ ka lela, ‘‘e seng gape! O Morena Jesu, o ko kae?’’

Se se latelang se lo tlileng go bala ka sone se a tshosa. Ke rapela gore go go tshose gore motho o feleletse o dumetse. Ke rapela gore o sokologe o ipobole maleo gore o se gorogele felong go go maswe goo. Ke rapela gore o ntumele, ka ga ke batle se se diragalela ope gape.

(175)

Ke a lo rata, mme ke eletsa e kete lo ka tsoga borokong pele go nna thari.

Ga e le gore o mokeresete wena yoo balang buka eno, netefatsa gore o tsepame ka tshokologo ya gago. Dula o ipaakanyeditse go ka kopana le Morena ka nako tsotlhe, ka gonne nako tse dingwe o fitlhele go sena nako ya go ka sokologa. Dula o tshumile lebone la gago, le lebone le nale leokwane le le tletseng. Dula o ipaakantse, ka o ka se itse letsatsi le a tla boang ka lone. Ga o sa pholoswa, bala lekwalo la Johane3:16-19, o bitse leina la Morena. O tla go falodisa lefelo leno la dipogisego.

Ga ke nnetse go goa Morena Jesu jalo ke ne ka tabogela kwa tlase ga thabana eo ke batlana le ene. Ka ne ka emisiwa ke ledimone le legolo ka keetane. A tshega a re, ‘‘ga go ko o ka tshabelang teng, mosadi. Morena Jesu ga a yo fa go tla go go pholosa. O mo moleteng wa molelo go ya ka bo sa khutling.’’

‘‘Hee ijoo,’’ ka kuelela, ‘‘ntlogele!’’ Ke ne ka mo lwantsha ka maatla a me otlhe, fela ka iphitlhela ke bofilwe ka keetane ke latlhetswe fa fatshe. Ga ke ntse ke robetse moo, ka simolola go khurumediwa ke sengwe se se metsi se se seretse se se matamang, se nkga bosula jo bo maswe gore ke utlwe e kete ke tla kula. Ke ne ke sa itse gore go tlile go direga eng.

Ka simolola go utlwa nama le letlalo tsa me di simolola go wa go tswa masapong a me! Ka kua ka bo ka kuelela ka mokgwa o ke neng ke tshogile ke gakgametse ka teng. ‘‘O Morena Jesu wa me,’’ ka goeletsa, ‘‘o kae?’’

(176)
Ke ne ka itsheba, ka bona diphatlha di simolola go nna teng mo nameng e e neng e setse. Ka simolola go nna mmala wa bosetlha jo bo leswe, le nama e e tshetlha ya wa go tswa mo go nna. Go ne go nale diphatlha mo matlhakoreng a me, mo maotong, mo diatleng le matsogong a me. Ka kuelela ke re, ‘‘Ijo wee! Ke mo moleteng wa molelo go ya ka bo sa khutling! Ijo wee!’’
Ka ne ka simolola go utlwa diboko di tsamaya mo teng ga me, ka lebelela, ka fitlhela di nyeuma mo masapong a me. Tota le fa ke neng ke sa kgone go bona teng ke ne ke itse gore di teng koo. Ka ne ka leka go di ntsha go nna ka go di tomola, fela ke fa phatlha ya tse di tswang e tlatswa ke tse dintsi le go feta. Ke ne ke kgona go utlwa mmele wa me o bola. 

Ee, tota ke ne ke itse le go kgona go gopola tsotlhe tse di neng di diregile lefatsheng. Ke ne ke kgona go utlwa ka letlalo, go bona, go utlwa ka ditsebe le go utlwa ka leleme ganong dipogisego tsa molete wa molelo. Ke ne ke kgona go bona mo teng ga me. Ke ne ke nale mmele wa masapo a a leswe fela, fela ke kgona go utlwa mmeleng se se diregang go nna. Ka ne ka bona ba bangwe ba ba tshwanang le nna. Go ne go tletse mewa ya batho gotlhe ko ke neng ke leba teng.

Ka kuelela ke le matlhabing a magolo ke re, ‘‘O Morena Jesu! Tsweetswee nthuse, Morena Jesu.’’ Ke ne ke batla go swa, fela ke sa kgone, go sa kgonagale. Ka utlwa molelo o simolola mo maotong a me gape. Ka goa ka re, ‘‘O kae Morena Jesu?’’ Ka ne ka pitika mo fatshe ke lelakaka mmogo le botlhe ba bangwe. Re ne re robetse mo metlhagareng ya molete wa molelo re dirile dithotanyana, go tshwana le matlakala a a kgobokantsweng go ya go latlhiwa. Botlhoko jo bo seng kana ka sepe jwa itsetsepela meweng ya rona.

(177)

Ke ne ka goa gape le gape ke ntse ke re, ‘‘o kae Morena Jesu? O kae Morena Jesu?’’

Ka ipotsa gore a kgotsa ke a lora, se ke toro fela? A ke tlile go tsoga borokong? A ka nnete ke mo moleteng wa molelo? A kgotsa ke leofetse Modimo mo go tshosang gore ke bo ke latlhegelwe ke pholoso ya me? Ka nte go diregile eng?

A kgotsa ke leofetse Mowa o o Boitshepo? Ka gopola dithuto tsotlhe tsa Beibele tse ke tlileng ka di utlwa botshelong jwa me. Ke ne ke itse gore ba lelapa la me ba felo gongwe ko godimo ga me. Ka maswabi a magolo ka lemoga gore ke moleteng wa molelo fela jaaka mewa yotlhe e ke neng ke e bone ke buile le yone. 

Go ne go makatsa gore ke kgona go lebelela mmele wa me mo teng le go fetela ntlheng e kwa ntle, (go tshwana le go leba selo se le mo galaseng). Diboko di ne di simolotse go tsamaya mo godimo ga me gape. Ke ne ke di utlwa di gagaba mo go nna. Ka kua ka letshogo le matlhabi.

Ka yone nako eo ledimone lengwe la re, ‘‘Go bonala e kete Morena Jesu wa gago o go swabisitse, kgotsa wena o e bona jang? Aha, o wa ga satane jaanong!’’ Go ne go tswa setshego sa bosula go ene, a tsholetsa mmele wa me a mpaya mo godimo ga sengwe. 

Ke ne ka tla go lemoga ka bonako gore ke pagame mo mokwatleng wa mofuta wa phologolo nngwe ya tse di phelang di sule. Phologolo e, go tshwana le nna, e ne e le mmala o o bosetlha jo bo leswe, e tletse leswe le nama e e bodileng e e suleng. Monkgo o o maswe o ne o tletse mo moyeng o o leswe yoo. Phologolo e e ne ya nkisa godimo mo godimo ga letapana le le nnye. Ka nagana ke ipotsa ke re, ‘‘O Morena, o kae? 

(178)

Re fetile mewa e mentsintsi e ikopela go pholosiwa. Ka utlwa modumo wa metlhagare ya molete wa molelo fa e bulega, go tsena mewa e mengwe gape ka go wela kwa tlase e mphetha. Matsogo a me a ne a bofilwe mo morago ga mokwatla wa me. 

Matlhabi a ne a se teng nako yotlhe- a ne a tla o ntse o itebetse a be a tsamaya o sa lebelela. Ke ne ke goa ga matlhabi a boa ke bo ke ema ke tshwere pelo ka letsogo ga a emisa. 

Ke ne ke ipotsa ke re, ke tlile go tswa jang? Ke eng se se saleng ko pele? A ke yone pheletso? Ke dirile eng go bona kotlhao ya go tla moleteng wa molelo? ‘‘O Morena, o kae?’’ ka botsa ke le ditlhabing.

Ke ne ke lela, fela go se dikeledi dipe tse di tswang-e ne e le dilelo tse di tsikinyang mmele wa me fela. Phologolo e ene ya ema fa pele ga sengwe. Ka emisa matlho go bona phaposi e ntle e e tletseng ka dilo tsa khumo e e feteletseng le matlapa a a phatsimang a tlhwatlhwa. Mo gare ga phaposi go ne go nale mosadi yo montle a apere moaparo wa dikgosigadi. Ka ipotsa ke le sepitleng seo gore se se ne se raya gore eng.

Ka bua le ene ka re, ‘‘mosadi, nthuse tsweetswee.’’ A atamela go nna a fitlha a kgwela mathe mo sefatlhegong sa mmele ono wa me. A ntlhapaola a bua dilo tse di maswe go nna. ‘‘O, Morena, go tlile go latela eng jaanong? Ka bua ke lela. Ga tswa setshego sa bosula go tswa go ene.

(179)

Teng mo pele ga matlho a me mosadi yo a iphetola go nna monna, katse, pitse, peba le lesogwana. Se o neng a rata go nna sone, o ne a kgona go iphetola go nna sone. O ne a nale maatla a magolo a bosula. Mo godimo mo phaposing go ne go kwadilwe ‘‘kgosigadi ya ga satane.’’

Phologolo e e ne e utlwla e kete e tsamaile diura-ura, e bo e ema. Ka mokgwa o e emeng ka gone, ka bo ka wa mokwatleng wa yone ka fitlha mo fatshe. Ka tsholetsa matlho go bona sesole sa banna ba pagame dipitse, ba tla ba lebile go tla go nna. Ka kgoromeletswa ko thoko fa ba feta. Le bone ba ne ba nale mebele ya masapo a a bosetlha jwa leswe, mmala wa loso. 

Ga ba fetsa go feta ke ne ka kukiwa ka tsenngwa mo phaposi botshwarelong. Ga mongwe a lotlela kgoro ke ne ka shebakaka mo phaposing ke maketse ke tshogile, ke lela. Ka ne ka rapela, le fa ke sena tshepo epe. Ka dikeledi ka ne ka ipobola maleo a me ga ketekete. Ee, ke ne ke nnetse go gopola nako tsotlhe tse nkabong ke ngoketse ba bangwe go amogela Keresete kgotsa go thusa mongwe nako eo a neng a ntlhoka ka yone. Ka ipobolela maleo a ke kileng ka a dira le dilo tse ke neng ke tshwanetse go di dira, ke bo ke sa di dire.

‘‘Oh Morena, mphalose fa,’’ ka lela. Ka bitsa Modimo gore a tle go nthusa gantsi-ntsi. Ke ne ke sa mo bone kgotsa go mo utlwelela ka mmele. Ke ne ke le moleteng wa molelo fela jaaka botlhe ba ke ba boneng. Ka itatlhela mo fatshe ka kutlobotlhoko ka lela. Ke ne ke ikutlwa gore ke tatlhegong ya bo sa khutling. 

(180)

Diura tsa ne tsa feta, nako le nako go utlwala modumo o o ko godimo ole, ga mewa e mengwe e goroga e wela mo moleteng wa molelo. Ke ne ke nnetse go goa ke re, ‘‘Morena Jesu, o kae?’’ Ka tlhoka karabo. Diboko le tsone tsa simolola go gagaba mo mmeleng wa me wa semowa. Ke ne ke kgona go di utlwa tsotlhe mo teng ga me. 

Loso lo ne lo le gotlhe. Ke ne ke sena nama, ditho tsa mmele, madi, mmele kgotsa le yone tshepo. Ke ne ke nnetse go tomola diboko mo mmeleng wa me wa masapo. Ke ne ke feletse ke itse tsotlhe tse di diregang, ke batla go swa fela go sa kgonagale. Mowa wa me o ne o tlile go phelela sa ruri.

Ke ne ka simolola go opela ka bophelo le maatla a madi a Morena Jesu, a a kgonang go pholosa go tswa sebeng. Ga ke dira jalo ga ne ga tla madimone a magolo ba tshwere marumo ba goa ba re, ‘‘emisa, didimala!’’ Ba ntlhaba ka marumo, ka bo ka utlwa e kete ke tlhabiwa ka melelo fa marumo a tsena mo mmeleng wa me. Ba ntlhabakaka ba sa tlogele. 

Ba ne ba ntse ba boeletsa ka go bua ba re, ‘‘satane ke modimo mo. Re tlhoile Jesu le tsotlhe tse di amanang le ene!’’

Ga ke gana go emisa go opela ba ne ba nkhitsa phaposi tshwarelong ba nkgogela kwa ntle ga yone ko go bulegileng. ‘Ga o sa didimale, dipogisego tsa gago di tlile go oketsega,’’ ba bua.

(181)

Ka ne ka tlogela go opela, ya nna gone fela ba mpusetsang phaposi tshwarelong. Ke ne ka gopola temane ya Beibele e e neng e bua ka baengele ba ba latlhileng tumelo, ba ba santseng ba tshwerwe ka dikeetane go fitlhela nako ya katlholo ya bofelo. Ke ne ka ipotsa ga se e le katlholo ya me. ‘‘Morena, pholosa batho ba ba mo lefatsheng,’’ ka bua. ‘‘Ba tsose borokong pele go nna thari.’’ Ga ne ga tla ditemane di le dintsi tlhaloganyong ya me, fela ka ke ne ke tshaba madimone ga ke a ka ka di bua.

Go ne go tletse go ngona ka ditlhabi le go kueletsa mo moweng o o leswe oo. Peba ya gagabela gaufi le nna. Ka e ragela kgakala. Ka gopola monna le bana ba me. ‘‘O Modimo, se ba letle go tla mo,’’ ke lela, ka ne ke itse ka botlalo gore ke moleteng wa molelo. 

Modimo o ne o sa kgone go nkutlwa. Ka nagana ka bo nna gore e kete dilelo tsa ba ba mo moleteng wa molelo ga di fitlhe ditsebeng tsa Yoo maatla otlhe. Ga fela mongwe a ka utlwa.

Peba e kgolo ya taboga e tlhatlhoga ka leoto la me ya ntoma. Ka e ntsha ke kueleditse. Ka utlwa setlhabi se se maatla. 

Ga tla molelo o o sa bontsheng ko o simolotseng teng o tla ka iketlo o lebane le nna. Disekonto, metsotso le diura tsa feta. Ke ne ke le modiradibe, yo o fitlhetseng moleteng wa molelo. ‘‘Oh loso, etla tsweetswee,’’ ka lela ke kueleditse. E e ne kete go goa ga me go utlwala gotlhe metlhagareng ya molete wa molelo. Ba bangwe le bone ba simolola go kua , medumo ya tlhakanya-tatlhego ya bo sa khutling-ga go na mokgwa wa go tswa.! Ke ne ke batla go swa, fela ke sa kgone.

(182)

Ke ne ka wela fa fatshe jaaka thotobolo, ke utlweletse dipogisego tsotlhe tse. Ka utlwa gape metlhagare e bulega, go fitlha mewa e mengwe. Melelo e ne e mphisa ka nako eno, ga simolola matlhabi a maswa. Ke ne ke itse tsotlhe tse di neng di direga. Tlhaloganyo ya me e ne e feletse e tsepame. Ke ne ke itse dilo tsotlhe tse di diregang, ke itse le gore mewa ya batho ba ba swang mo lefatsheng ba swela sebeng ba sa ipobola maleo a bone, e tla mo. 
‘‘Oh Modimo wa me, mphalose mo,’’ ka kueletsa. ‘‘Tsweetswee re pholose rotlhe.’’

Ka ne ka gopola botshelo jwa me jotlhe le botlhe ba ba neng ba kile ba mpolelela ka Morena Jesu. Ka ne ka gopola ke rapelela bakudi le ka mokgwa o Morena Jesu a neng a ba fodisa ka teng. Ka ne ka gopola mafoko a gaagwe a lerato le kgothatso le boikanyego jwa gaagwe. 

Ka nagana gore ga fela ke ne ke kile ka tsamaya kgotsa le jaanong ke tshwana le Morena Jesu, nkabo ke se fano. Ke ne ka gopola ka dilo tsotlhe tse di molemo tse Modimo a neng a di mphile-ka moo a neng a mphile mowa o ke neng ke o hema, dijo, bana, legae, le dilo tse di molemo go ka intumedisa. Fela, fa e le Modimo yo o molemo, gone ke batlang fano? Ke ne ke sena le maatla a go ema, mme mowa wa me one o ne o ntse o lela o re, ‘‘nkhitse mo.’’

Ke ne ke itse gore botshelo bo ne bo tsweletse pele ko godimo ga me, le gore golo gongwe ditsala le ba lelapa la me ba ne ba tsweletse pele ka matshelo a bone jaaka tlwaelo. Ke ne ke itse gore go nale setshego, lorato le bopelonolo golo gongwe ko godimo.

(183)

Fela le yo ne kitso eo ya simolola go nyamela ka ntlha ya matlhabi a a seng kana ka sepe a moo.

Bofitshwana le mouwane o o senang lesedi thata o o leswe o ne o tletse mo karolong eno ya molete wa molelo. Lesedinyana la mmala wa tlae ya lee o ne otletse gotlhe, le monkgo wa nama e e bolang le bobodu o ne o le maatla go ka pala go hemisa sentle. Metsotso e ne e kete diura, le diura di gogega go ela ruri. Ao nare gate gono go fela leng? 

Ke ne ke sena boroko, boikhutso, dijo le metsi. Ke ne ke nale tlala e maatla le lenyora le ke sa gopoleng ke ne ke kile ka nna le lone bophelong jwa me jotlhe. Ke ne ke lapile tota e bile ke tshwerwe ke boroko-fela matlhabi a ne a sena mo a emisang teng. Nako le nako ga metlhagare e bulega go ne go latlhelwa setlhopha se sengwe sa batho ba ba latlhileng tumelo mo moleteng wa molelo, ka ipotsa fa go nale mongwe yo ke mo itseng mo setlhopheng seo. A ba tla tlisa monna wa me mo le ene?

Diura di ne di fetile go tloga nako e ke fitlhileng mo metlhagareng ya molete wa molelo ka yone. Fela ka nako eo ka lemoga fa go nna le lesedi le le simololang go tlala ka phaposi. Ka ponyo ya leitlho molelo wa emisa, peba ya tshaba le matlhabi a nyelela mmeleng wa me. Ka ne ka batla phatlha gotlhe gore nka tshaba ka yone, fela ke fa e seyo.

Ka ipotsa gore go direga eng. Ka ne ka leba ka matlhabaphefonyana a molete wa molelo, ka ke ne ke belaela gore go tla sengwe se se tshabegang. Molete wa molelo wa simolola go tsikinyega, le melelo e e fisang ya boa gape.

(184)

Gape le dinoga, dipeba le diboko! Matlhabi a a makete le mahutsana a simolola gape go imela mowa wa me ka dipogisego di ne di simolola gape.

‘‘Oh Modimo, ntlogele ke swe,’’ ka lela ke simolola go betsa mmu o o mo phaposi tshwarelong ka matsogo a me a masapo. Ke ne ka goa ka lela, fela go ne go se ope yoo itseng kgotsa yoo kgathalang.

Ka bonako ka kukelwa go ntshiwa phaposi tshwarelong ke maatla a ke neng ke sa a bone. Ga ke tsoga morago ga go idibala, ke fa Morena le nna re eme mo thoko ga ntlo ya me. Ka lela go ene ke botsa ke re, ‘‘goreng, Morena, goreng?’’ ke bo ke wela maotong a gaagwe ka go nyema mooko.

Morena Jesu a re, ‘‘a gonne kagiso, didimala.’’ Ka yone nako eo ka nna le kagiso moweng. A nkuka ka tlhokomelo e e tseneletseng, ka robala matsogong a gaagwe.

Ka le le latelang ga ke tsoga, ke fa ke lwala mo go maswe tota. Matsatsi a le mantsi a fetile ke ntse e kete ke feta matlhotlha pelong le dipogisegong tsa molete wa molelo. Bosigo ke ne ke tsoga ke kua ke ntse ke re go nale diboko tse di tsamayang mo teng ga me. Ke ne tshaba molete wa molelo lebaibai.
